
Ciorclán 0013/2018    

 

Chuig: ÚDARÁIS BHAINISTÍOCHTA  

IAR-BHUNSCOILEANNA POBAIL AGUS IAR-BHUNSCOILEANNA BOO  

  

Teagasc agus adhradh creidimh i scoileanna dara leibhéal áirithe i gcomhthéacs 

Airteagail 44.2.4 de Bhunreacht na hÉireann agus Ailt 30 den Acht Oideachtais 1998 

 

1.  Réamhrá 

Is é is cuspóir leis an imlitir seo ná cur chuige nua a leagan amach i leith na socruithe a 

dhéantar i dtaca leis an teagasc creidimh agus i dtaca leis an adhradh creidimh sna 

scoileanna a bhíonn faoi chumhdach na himlitreach seo chun a chinntiú go stiúrfar 

cearta na bpáistí ó thaobh freastal ar an scoil gan é a bheith d’fhiacha orthu freastal 

ar an teagasc creidimh ar mhodh a chuirfidh san áireamh an dóchúlacht, ag féachaint 

don déimeagrafaic a bhíonn ag athrú, go mbeidh líon méadaitheach teaghlach ann a 

dteastóidh uathu leas a bhaint as a gceart bunreachtúil chun tarraingt siar. 

 

2.  Scoileanna faoi chumhdach na himlitreach 

Tá feidhm ag an imlitir seo maidir le 

i. Iar-bhunscoileanna Pobail ina bhfeidhmíonn, mar aon le Bord Oideachais agus 

Oiliúna (BOO), ord rialta caitliceach amháin nó níos mó ná sin agus/nó deoise 

chaitliceach an phátrúnacht. 

 

ii. Gach iar-bhunscoil de chuid Boird Oideachais agus Oiliúna (BOO) (seachas iad 

siúd ina bhfuil comhaontú idir an Bord Oideachais agus Oiliúna agus Oideachas 

le Chéile (Educate Together) faoina n-oibríonn an scoil mar scoil neamh-

shainchreidmheach nach gceanglaítear uirthi soláthar a dhéanamh don 

teagasc creidimh). 

 

 

3.  Cúlra 

3.1  An Bonn Il-sainchreidmheach reatha leis an Teagasc nó Adhradh Creidimh  

Agus scoileanna Pobail agus scoileanna Coiste Gairmoideachais (scoileanna BOO 

anois), chuir an Stát bonn il-sainchreidmheach leis an adhradh creidimh agus leis an 

teagasc creidimh a léiríonn riachtanais a bhíonn coitianta i gcáipéisí ábhartha 

rialachais na Scoileanna Pobail agus na scoileanna BOO lena mbaineanna, mar a 

leanas: 

   
Is de réir dheasghnátha, chleachtas agus theagasc na sainaicme creidimh ar 

ball di an dalta a bheidh an t-adhradh creidimh ar a bhfreastalóidh aon dalta 

sa scoil agus an teagasc creidimh a thabharfar d’aon dalta. 

Má tharraingítear aon cheist anuas i dtaobh cibé acu atá nó nach bhfuil an  

t-adhradh creidimh a stiúrtar nó an teagasc creidimh a thugtar sa scoil de réir 

dheasghnátha, chleachtas agus theagasc na sainaicme creidimh, is é an t-

údarás inniúil creidimh a shocróidh an cheist. 

(Sliocht as Gníomhas Iontaobhais) 

Ní athraíonn an imlitir seo an bonn il-sainchreidmheach sin faoina gcuirtear an teagasc 

creidimh ar fáil ná ní leasaíonn an imlitir seo aon cheann de na gníomhais, nó de na 

hionstraimí dlí lena mbaineann. 

 

3.2  Cleachtais a Bhíonn ag Athrú 

B’fhéidir go raibh sé réasúnta do scoil, nuair a bunaíodh na scoileanna, talamh slán a 

dhéanamh de go raibh daonra daltaí na scoile Caitliceach don chuid is mó agus 

socruithe a dhéanamh i dtaca leis an teagasc creidimh agus i dtaca leis an adhradh 

creidimh ar an mbonn sin amháin. San am a chuaigh thart, chomh maith le riar ar 

riachtanais Chaitliceacha rinne roinnt scoileanna BOO soláthar don teagasc creidimh 

a d’fhreastail ar éilimh na ndaltaí ó phobail Phrotastúnacha áitiúla. De réir mar a 

bheidh comhdhéanamh a ndaltaí san am le teacht mar scoileanna  

il-sainchreidmheacha, is féidir go mbeidh ar scoileanna Pobail agus scoileanna BOO 

soláthar a dhéanamh don teagasc creidimh dóibh siúd ó mhionlaigh chreidimh eile 

más amhlaidh a bheidh gá leis sin.  

Ní cur chuige cuí a thuilleadh an cleachtas san am atá thart gur daltaí Caitliceacha na 

daltaí don chuid is mó agus gur féidir an teagasc creidimh a shocrú dá réir sin. I 

gcomhthéacs a bhíonn ag athrú, ní mór éifeacht a thabhairt trí chleachtais athraithe 

don cheart bunreachtúil chun gan freastal ar an teagasc creidimh. 

Is é an príomhathrú ná gur cóir tráthchlárú i dtaca le malairt teagaisc i gcaitheamh na 

scoilbhliana ar fad, de rogha ar staidéar faoi mhaoirseacht nó gníomhaíochtaí eile, a 

dhéanamh dóibh siúd nach mian leo teagasc a fháil de réir na riachtanas a bhíonn ag 

aon chreideamh ar leith. 

 

4.  Riachtanas le Dul i gComhairle le Tuismitheoirí/daltaí 

San am atá le teacht, in ionad a bheith ag feitheamh le hiarratas ó thuismitheoir ar 

dhalta a tharraingt siar agus ansin gá a bheith le malairt socruithe a dhéanamh don 

dalta i leith na dtréimhsí ranga lena mbaineann, ní mór do scoil mianta na 

dtuismitheoirí a shuíomh i dtaobh an rogha a dhéanamh go staonfar ón adhradh 

creidimh nó ón teagasc creidimh agus, más rud é go bhfuil an dalta os cionn 18 mbliana 

d’aois, mianta an dalta a shuíomh.  

Ba chóir go ndéanfaí an nós imeachta ó thaobh rogha na dtuismitheoirí/ndaltaí a 

shainaithint i ndáil leis an teagasc creidimh a chomhtháthú le próisis na scoile chun na 

roghanna ábhair a shuíomh i gcoitinne. 

San am atá le teacht, ní mór don scoil malairt ábha(i)r a thairiscint dóibh siúd nach 

dteastaíonn an teagasc creidimh uathu. Ní foláir é a chur ar a súile do thuismitheoirí 

go mbíonn a leithéid de mhalairt teagaisc ar fáil agus ní foláir iarraidh orthu an rogha 

a dhéanamh idir teagasc creidimh agus malairt ábha(i)r a bhíonn á tairiscint ag an scoil. 

An túisce a bheidh rogha an diúltaithe léirithe, is cóir go leanfaidh an rogha sin ar 

aghaidh sna blianta ina dhiaidh sin mura gcuireann na tuismitheoirí a mhalairt in iúl. 

Cé go bhféadfaidh an scoil a bheith ag plé go cuí le tuismitheoirí maidir lena 

gcreideamh chomh fada agus a bhainfidh an gnó leo siúd ar mian leo teagasc a fháil a 

bheidh i gomhréir le riachtanais chreidimh ar leith, níl aon bhonn le scoil a bheith ag 

cur isteach ina thaobh sin ar phríobháideachas na ndaoine sin a bhfuil malairt ábha(i)r 

á roghnú acu. Is é an t-aon eolas amháin is gá ná gur mian leis an tuismitheoir malairt 

ábha(i)r a roghnú. 

 

5.  An Curaclam a D’fhorbair an Chomhairle Náisiúnta Curaclaim agus 

Measúnachta (CNCM) i leith an Oideachais Reiligiúnaigh  

Fónann an curaclam a d’fhorbair an CNCM i leith an Oideachais Reiligiúnaigh chun 

freastal freisin ar riachtanais an teagaisc chreidimh de chuid na hEaglaise Caitlicí agus 

is féidir le scoileanna leanúint den socrú seo do dhaltaí a roghnaíonn a dtuismitheoirí 

teagasc an chreidimh Chaitlicigh dóibh nó más mian le tuismitheoirí eile curaclam na 

CNCM a leanúint, agus más mar sin atá an scéal tá sé tábhachtach go dtabharfar ar a 

súile go hiomlán do thuismitheoirí san eolas a chuirfear ar fáil dóibh nach gá go bhfuil 

an curaclam teoranta don fhoghlaim faoi chredimh. 

 

6.  Socruithe i dtaca leis an Adhradh Creidimh 

Is é an cleachtas is fearr ó thaobh socruithe cuí a dhéanamh i dtaca le tarraingt siar ón 

adhradh creidimh nó ó imeachtaí creidimh ná eolas a chur ar fáil do thuismitheoirí 

faoin adhradh sa scoil; minicíocht, uainiú, fad ama an adhartha agus cineál na seirbhísí 

nó na n-imeachtaí. B’fhearrde go mór go ndéanfaí é seo i dtosach na scoilbhliana. Ba 

chóir go dtabharfaí an deis do thuismitheoirí ar threoir a thabhairt don scoil faoi an 

dteastódh uathu go nglacfadh a bpáiste páirt san adhradh nó go mbeadh a bpáiste i 

láthair i rith an adhartha.  

Ba chóir go soiléireofaí le tuismitheoirí, nár mhian leo go bhfreastalódh a bpáistí ar an 

adhradh, faoi cibé acu a theastódh uathu an páiste a choinneáil amach i ngach aon 

chás nó a d’fhéadfaidís féachaint ar dhálaí faoi leith ar bhealach éagsúil (mar shampla, 

dá mbainfeadh an t-imeacht creidimh le méala laistigh de phobal na scoile nó dá mba 

sheirbhís/thionól ilchreidmheach an tseirbhís sin nó an t-imeacht sin sa scoil). Ba chóir 

go leanfadh cinneadh na dtuismitheoirí ar aghaidh sna blianta ina dhiaidh sin mura 

mbeadh a mhalairt curtha in iúl ag tuismitheoir. 

 

7.  Cur i nGníomh  

Téann an imlitir seo in ionad na treorach ar fad agus in ionad na gceanglas ar fad in 

imlitreacha roimhe seo (nó i gcodanna de na himlitreacha sin) a bhaineann le 

rannpháirtíocht na ndaltaí san adhradh agus teagasc credimh nó le socruithe dóibh 

siúd ar féidir nach mian leo páirt a ghlacadh. 

 

Cé go mbíonn éifeacht leis an imlitir seo láithreach, aithnítear gur féidir nach mbeidh 

an coigeartú riachtanach ar thráthchlárú an churaclaim indéanta go dtí go mbeidh na 

tráthchláir athbhreithnithe i bhfeidhm i leith na scoilbhliana 2018/19 agus go mbeidh 

gá le ham chun mianta na dtuismitheoirí agus na ndaltaí a shuíomh. Agus an imlitir seo 

á cur i ngníomh, ní foláir féachaint freisin do na socruithe reatha a bheidh i bhfeidhm 

i dtaca le tráthchlárú an churaclaim ar an tSraith Shóisearach nó ar an tSraith 

Shinsearach, agus na roghanna ó thaobh an churaclaim de a bheidh déanta ag na daltaí 

reatha i dtaobh na socruithe sin.  

 

8.  Scaipeadh na hImlitreach  

Ba chóir go gcuirfí cóip den imlitir seo ar fáil do bhaill den bhord bainistíochta agus 

don fhoireann mhúinteoireachta i ngach scoil.  Féadfar teacht ar an imlitir seo trí 

láithreán gréasáin na Roinne Oideachais agus Scileanna faoi www.education.ie.  

 

 

http://www.education.ie/
http://www.education.ie/

9. Ceisteanna  

 Is cóir ceisteanna faoin imlitir seo a chur tríd an ríomhphost chuig an Roinn ar:  

schoolgovernance@education.gov.ie  

Paraic Joyce  

Príomhoifigeach  

Rannóg Rialachais Scoile 

 

19 Feabhra 2018 


